
Nakon vijećanja i glasanja vijeće je donijelo, a predsjednik vijeća u prisustvu optuženog, a u odsutnosti uredno obavještenog kantonalnog tužioca i branioca optuženog, dana 10.03.2009.godine javno objavio slijedeću

U IME FEDERACIJE BOSNE I HERCEGOVINE !

P R E S U D U

Optuženi:



NUK BOJAN, sa ostalim podacima kao u spisu

K R I V   J E

Što je:



Dana 24.01.2008. godine oko 14,00 sati u mjesto Donji Orašac općina Dobretići u ugostiteljskom objektu „Ugar“ izazvao opću opasnost za život ljudi tako što je gostima Tepić Vladi, Blagojević Mihajlu, Raljić Milenku i Bojić Dragoslavu zabranio da pjevaju zbog čega je sa Tepić Vladom došao u prepirku, a zatim je izvadio pištolj koji je imao kod sebe marke „Kommer“ pistole cal. 6,35 mm serijski broj 6826 i isti repetirao i usmjerio prema navedenim gostima, pa kada ga je oštećeni Tepić Vlado molio da ne puca istog je uradio nogom u glavu, a Raljić Milenka udario pištoljem takođe u glavu, a kada je Tepić Vlado pokušao pobjeći van objekta optuženi ga je sustigao na izlaznim vratima i držeći prst na obarači pištolja zamahnuo i udario oštećenog Tepić Vladu sa cijevi pištolja u predjelu desnog ramena, pri čemu je bio svjestan da time može doći do ispaljenja metka i izazivanja opasnosti za pomenute goste, ali je olako držao da do toga neće doći, u kojem trenutku je pištolj opalio sa udaljenosti od oko 5 cm i pogodio oštećenog Tepić Vladu u predjelu pazušne regije desnog ramena, te na taj način Tepić Vladi nanio laku tjelesnu povredu u vidu strijelne rane sa ulazom u predjelu desnog ramena koja završava u području desne pazušne jame, nakon čega se optuženi udaljio iz objekta u nepoznatom pravcu 


Čime je počinio krivično djelo izazivanja opće opasnosti iz člana 323. stav 4. u vezi stava 1. KZ F BiH,


Pa mu sud na osnovu istog zakonskog propisa uz primjenu člana 56. stav. 1. KZ F BiH utvrđuje kaznu zatvora u trajanju od 6 (šest) mjeseci, a kao utvrđene uzimaju se kazne zatvora u trajanju od 2 (dvije) godine i 1 (jednog) mjeseca izrečena pravosnažnom presudom Vrhovnog suda F BiH broj 070-0-Kž-08-000230 od 20.11.2008.godine i kazna zatvora u trajanju od 4 (četiri) mjeseca izrečena pravosnažnom presudom ovog suda broj 006-0-Kžk-07-000024 od 11.07.2008.godine,  nakon čega se optuženi Nuk Bojan, daljom primjenom navedenih zakonskih propisa i člana 54. stav 2. tačka b) KZ F BiH 

O S U Đ U J E

NA JEDINSTVENU KAZNU ZATVORA U TRAJANJU OD 2 (DVIJE) GODINE I 10 (DESET) MJESECI.
Na osnovu člana 57. stav 1. u izrečenu jedinstvenu kaznu zatvora ima se uračunati vrijeme koje je optuženi proveo u pritvoru prema presudi Vrhovnog suda F BiH broj 070-0-Kž-08-000230 od 20.11.2008.godine u periodu od 19.10.2007.godine do 16.11.2007.godine.

Na osnovu člana 78. stav 1. KZ F BiH optuženom se izriče sigurnosna mjera oduzimanja predmeta tako što se od optuženog trajno oduzima pištolj marke „Kommer“ pistole cal. 6,35 mm, serijskog broja 6826 i istovremeno određuje da će po pravosnažnosti presude oduzeti predmet biti ustupljen MUP SBK/KSB kako bi se postupilo na način kao sa prikupljenim naoružanjem u akciji „Žetva“.

Na osnovu člana 202. stav 1. ZKP F BiH optuženi je dužan nadoknaditi troškove krivičnog postupka o čijoj visini će sud donijeti posebno rješenje.

